La tschitta
Las tschittas s’audan tier la famiglia dils insects. Tut las tschittas possedan alas ch’ein cuvretgas cun squamas sco ina pial fina.

L’iseglia dalla bucca ei sesviluppada ad ina tromba liunga per tschitschar.

Las tschittas fan ina metamorfosa cumpleta. Quei vul dir: ellas han quater stadis da viver: iev, larva, poppa e tschitta. Suenter la copulaziun mettan las tschittas femininas ils ovs pil pli sin plontas, aschia che las larvas san senutrir cura ch’ellas vegnan ord la crosa. El stadi da larva vegn la tschitta era numnada maula.

Las larvas han in tgierp cilindric e movibel. L’iseglia dalla bucca posseda in indrez per mustigiar. Las larvas han dus sempels egls da punct. Ellas han trei pèra combas vid il pèz e tschun pèra combas vid la part davos dil tgierp. Las larvas maglian incuntin, midan pial pliras gadas e creschan tochen tier ina grondezia ch’ei 100 gadas pli gronda che quella da lur naschientscha.

Cura che las maulas ein grondas avunda teissan ellas sesezzas en in cucun. En quei cucun passentan ellas il stadi da poppa.

Il stadi da poppa sa cuzzar tut tenor specia entgins dis tochen onns e munta ina reorganisaziun totala dils members e dils organs. Igl intern dalla poppa vegn liquids e sesviluppescha ad ina tschitta.

Tschittas senutreschan da caussas fetg differentas, p.ex. da nectar, da fretgs smarschi, da capiergnas. Las biaras senutreschan dil nectar e giogan era in’impurtonta rolla per derasar il pollen dallas flurs sco curriers.

Las alas dallas tschittas ein savens coluradas ellas pli differentas colurs. Tras las colurs enconuschan las tschittas ina l’autra. Ultra da quei anflan ellas era lur partenaris cun agid dallas colurs. Tier autras tschittas corrispunda la colur a lur camufladi.

Autras tschittas han tachels sin las alas che vesan ora sco egls. Quels tachels irriteschan ils inimitgs e train l’attenziun sillas alas ed aschia naven dils organs ch’ein impurtonts per saver surviver.

Tschittas san ins era duvrar sco indicaturs per disturbis ecologics.

Autras tschittas drovan ins per producir seida, ina teila fetg fina. Quella seida vegn producida dallas larvas enten sezugliar en lur cucun.

